
   Тунтикун ĕçе эп утрăм

Каннă хыççăн савăнса.

Çуран утрăм пилĕк çухрăм,

Ĕçĕм пычĕ шав ăнса.



Ытлашши ан ыткăн теççĕ

Хăшĕсем ытлари кун.

Ман кăтартусем ӳсеççĕ.

Çĕнĕ ӳсĕмшĕн тек чун.



Юнкуна мĕн-ма тиркетĕн?

Юнтармасть нихçан мана.

Пур ĕçе хайлап типтерлĕн,

Хывап никĕс — ырана.



«Кĕçнерни хыт ан кĕçентĕр», —

Теççĕ пит ĕрĕхесрен.

Ман ку кун та пурин евĕр

Катăк мар çитĕнӳрен.



«Эрнекун хыптарĕ эрĕм»

Тенине эп уяман.

Пур йывăрлăха çĕнтерĕп,

Кĕр-кĕрлет станок ялан.



Шăматкун вăл канăç кунĕ.

Пурпĕр иртмĕ вăл ахаль.

Походра ĕçлевçĕ пухĕ

Çĕн эрне валли вăй-хал.



Вырсарни вырнаçтармашкăн

Май парать хăй вырăнне

Эрнери ĕçе сăпайлăн,

Палăртма çĕннисене.

  